
01 舉辦園遊會予我的啟示 
陳懿翔 

頂禮拜我讀國際新聞的時陣，看著一篇有關亞洲學生

升學壓力普遍傷大的專題。毋但咱熟似的韓國、日本按呢，

連離咱不止仔遠的馬來西亞、印度嘛是差不多的狀況。多

數的原因，是爸母佮老師對成績的要求，抑是囡仔人傷驚

面對失敗。總講一句，就是大部份的亞洲國家，攏共「教

育」看做是成功唯一的出路。 

雖罔我干焦高中一年仔爾爾，毋過我斟酌共想，教育

敢有影是按呢？讀書當然真要緊，會當幫助咱學著閣較濟

能力，但是敢講成績就是教育的一切？我認為並毋是按

呢！ 

佇學校內底，會使對老師遐學著歷史、地理、音樂、

資訊、數學等等科目的智識，不而過閣有足濟物件是逐家

佇課表看袂著，煞仝款會當學著的能力。 

親像阮學校後個月初二欲舉辦的「園遊會」就是按呢。

阮規班對討論欲賣啥物，是欲賣食的抑是像夜市仔排擔予

人耍？啥物人負責顧擔、啥物人推銷？敢會當予人客注文？

若了錢欲按怎處理等等。每一位同學攏有家己的工課，啥

物人都袂走閃得。 

經過逐家的討論，閣有導師老經驗的建議，阮決定欲

賣「炒泡麵」，一來是成本無像別項物件遐懸，二來是原料

嘛較會囥得，上重要的是，阮有足濟人攏會曉炒泡麵，免

驚兩、三个人無閒甲烏天暗地，炒甲手強欲斷去。 

終其尾我和我的 má-tsih──雄仔，兩个人負責去別班

宣傳，可能是阮兩个攏真𠢕講話、人面闊，所以這層代誌

就交代予阮。上蓋好笑的是，導師閣拜託阮鬥探聽別班按

算欲賣啥物。「若仝款是炒泡麵，咱一定愛有特殊的策略！」

導師比學生閣較拚，實在有夠趣味。 

園遊會的舉辦佮準備，在我看來嘛是教育的一部份。

我對當中了解合作的重要；參別人討論代誌愛注意的禮貌

佮鋩角；決定賣啥物進前著愛評估敢會趁錢，若無，最後

是愛倒貼的呢！按怎予人客知影阮當時欲開幕，莫干焦靠

家己的親情朋友來捀場爾爾……。遮的攏是課本以外的智

識，嘛予逐家有踅、有掠閣有學呢！

02 無拚，呔會知影輸贏 
孫翊倫 

人的一生會拄著足濟無順序的時陣，凡勢是讀冊成績

䆀、事業失敗等等。設使你艱苦甲袂食袂睏，甚至想講人

生已經無希望矣，按呢小等一下，請你著愛斟酌聽，聽完

嘛莫袂記得予我噗仔聲。 

我自出世規身軀攏有各樣，跤手仔挽絚無法度行路、

龍骨彎曲、胸坎雞胸、生做細粒子閣飼袂大……。醫生共

阮阿爸佮阿母講，我有可能會曲去， 聽一下隨愣去，嘛

足驚惶。「哪會按呢？頂世人敢有做啥物失德代？」 

落尾我到今閣會食會睏、會讀冊，不而過龍骨硩著心

臟，年歲那大嘛那來那喘，不時頭眩目暗。阮爸母誠無簡

單共我晟養大漢，雖罔佇足濟所在拄著困難， 毋但無放

棄，閣用心陪伴，實在足感恩。我準備欲讀冊的時，厝裡

干焦靠阿爸一个人咧趁食，日子足歹過，看佗一間學校欲

收我，阮著愛稅厝稅到遐。學校攏無欲予我讀，較好聽的

是講，驚 若有失覺察會害我著傷，其實是活欲驚死，驚

愛擔責任。 

佇我的性命內底，無完全是䆀的、碰壁的。自細漢我

對臺灣台語毋但有興趣，閣會參加這个項目的比賽，佳哉

攏有著等，無予爸母的辛苦無彩工。我國校的導師對我有

夠疼痛，引𤆬我佮阿母莫閣遐負面，萬項代誌攏愛先想看

欲按怎解決，準講攏想對䆀的去，嘛干焦加操煩的爾爾。

佇國校出業進前，就因為老師鬥相共、同學相伨，我才會

得著「總統教育獎」。對我來講，毋但是著獎咧歡喜，嘛予

我閣較有自信。便若是著的，就愛「無遺憾袂撤退，勇敢

行到底」。 

我的人生我家己扞，雖罔坎坎坷坷，毋過我知影，若

無殘殘拚一擺，永遠都無成功的機會。嘛多謝阿爸佮阿母

用心晟養，無共我放捒，予我會使無煩無惱平安過日子，

閣通發揮我的專長佮搜揣興趣。 干焦愛我認真讀冊，賰

的予 去操煩就好。 

「無拚，呔會知影輸贏？」這句話，一世人我攏會記

牢牢。咱攏咧學習，免驚做毋著，干焦驚你毋敢做爾爾。

03 來去宜蘭佈田 
N̂g Û-thiâm 

人講：「一粒米，百粒汗。」最近有機會去佈田了後，

才知影按呢講確實是「規欉好好──無錯」。毋但百粒汗，

欲講千粒汗、萬粒汗嘛講會得過。莫怪以早足濟作穡人攏

希望囝兒序細會當去都市做別款工課，莫佮 仝款佇田裡

作穡。 

毋過有一个少年人，顛倒對臺北搬轉去宜蘭，因為

阿公過身，伊共無人欲作的水田承落來，堅心毋濺農藥、

毋噴除草劑，嘛無欲用化學肥料，就是希望有一个對大自

然友善的環境。若半暝睏袂落眠，伊就去田裡抾金寶螺，

莫去予 共拄佈落去的秧仔食了了，等天拍殕仔光，就規

袋提去曝。因為伊的堅持，連水鳥仔都去遐作岫，生湠後

一代。 

幾个家庭佮伊合作，一個月一擺，去伊的田裡共伊鬥

相共，實際體會田園種作的滋味。阮兜無車，著愛佇四禮

拜進前拆火車票，若跤手傷慢買無坐票，著愛徛規路，按

呢就費氣矣！會記得頭一改參加的時陣，先步輦去附近的

廟寺，提阮攢的甜路參拜土地公，請伊共阮保庇，向望有

一个好年冬。 

紲落來就行去已經有紡田、犁田、淹水的水田，天頂

閣有白翎鷥咧飛，誠實是生態足好的所在。逐家共褲跤撆

起來，共淺拖仔褪佇路邊，襪仔的長度愛超過跤頭趺，按

呢行佇田裡較安全，嘛較袂予蟲咬。阮就行佇軟㽎㽎的田

岸，邊仔的田塗已經用畫逝的輪仔畫做一格一格，滿滿的

十字記號佇塗裡，等阮佈田。 

共跤對田裡攑懸的時陣，動作愛慢，才袂因為徛袂在，

佇田裡跋跋倒。逐家行到上頭前，共秧船的秧仔提起來，

向腰倒退行，佈入去十字記號頂懸。今仔開始會講會笑，

五分鐘後就無氣力通講話矣。阮徛佇田裡一點鐘，那佈田

那抾金寶螺，若腰脊骨痠疼，就徛起來伸輪一下，攑頭看

天頂，彼種忝的感覺就綴白翎鷥做伙飛去矣！ 

尾仔阮坐火車轉來的時陣，我就共阿母講，原來一粒

米是按呢種出來的，真正無簡單！後擺食飯的時陣，我一

定愛全部攏共食予完。 

04 西北雨 
彭孟紅 

六月下晡兩點外，惡 khia̍k-khia̍k 的日頭共塗跤烘甲親

像火鼎，樹葉仔曝甲焦涸涸，粟鳥仔覕佇大樹跤咧nà-liâng。

當當日頭公的跤步沓沓仔徙過西半爿，厝前的稻埕有一个

戴瓜笠仔的形影，褪赤跤行過一逝一逝的塗豆溝，彼就是

阮慈愛的阿媽。  

自細漢四常看著阿公、阿媽 兩人一對手，毋驚日頭

赤焱焱，誠骨力咧曝菜頭、高麗菜、花菜，上捷曝的是塗

豆。 講好天著愛積寡雨來糧，曝焦的菜乾會當囥較久，

欲食就有。 

從阿公去天頂做仙了後，賰阿媽家己咧巡頭看尾，伊

逐工守佇稻埕無閒𩑾𩑾。阿爸、阿母負責田裡所有的收成，

阿媽就共作物曝日的工課規个攔來做。阿媽講有代誌做，

日子會較好過。 

阮一陣囡仔兵，見若拄著歇睏日，毋免數想欲遐爾好

食睏。序大人有交代，塗豆收成了後，隨就愛趕緊曝予焦，

較袂生菇拍損去，所以見擺佇六月天的下晡時，阮定定著

愛斟酌天氣的變化。阿媽𤆬阮坐踮簾簷跤的椅條，阮的古

厝是向南的正身護龍，看南爿天頂的烏雲若是真緊就欲徙

過來的時，伊三步做兩步，隨共家私捎咧，猛跤猛手共曝

佇稻埕的塗豆抔抔入去米袋仔內。 

聽候共塗豆收清氣了後，現現天頂猶閣有日頭，煞綴

咧摔大雨。阿媽講：「西北雨落袂過車路。若像這馬，那出

日那落雨，這就是查某雨。」 

就按呢阮規个歇熱，不時陪伴阿媽坐踮簾簷跤的椅條，

那擘塗豆那食天然有機的四秀仔，有煠番麥、番薯、塗豆、

豉瓜仔哖佮煎番薯餅，這攏是阿媽攢的好食物。上重要的

是下晡時愛佮西北雨走相逐，實在是刺激閣有夠心適的！ 

時間親像透流的溪水，人咧講：「一晃過三冬，三晃一

世人。」阿媽去天頂揣阿公嘛已經十外冬矣，簾簷跤寂寞

的椅條無人通做伴。阮若轉去庄跤，雖罔無咧曝菜乾佮塗

豆，有時嘛會坐踮稻埕邊彼欉大樹跤，攑頭若看著天頂的

烏雲瀳過來，就親像聽著阿媽咧吩咐：「囡仔兵啊，西北雨

連鞭欲抨落來，你咧曝的棉襀被愛收矣嘿！」 

05 傱急診 
卓美玲 

咱人從出世到過往，加減仔有機會去病院走一逝。我

讀小學進前，規年迵天傱急診袂輸咧行灶跤。等我讀國中

身體較勇，就無啥機會閣去急診「鬥無閒」矣。 

頂工和同窗的做伙去摃野球，換我上場的時，bat-tah

攑好勢想講：「若無 hőng-bú-láng，上無，嘛有安打。」結

果球無摃著，我顛倒去予球掔甲昏去送急診。規个急診室

袂輸菜市仔，人是插插插，有發燒的、有車禍相挵的，嘛

有冤家相拍送來遮的，醫護人員逐个是無閒𩑾𩑾。 

抽四管血，電光嘛翕好勢，醫生講等檢查的報告出來，

若無啥物問題就會當轉去歇睏。橫直愛等，無，就先眯一

下，目睭拄瞌瞌就聽著有人咧大細聲。一个啉酒醉的查埔

人嚷講：「底時才換我看啦？等規半晡是咧創啥？」這个人

聲嗽䆀閣大嚨喉空，急診室的厝蓋是強欲夯起來！上好笑

的是伊閣唱聲講：「我捌陳院長，啊若鄭議員和我是換帖

的！」護理師和伊講道理，仙講嘛講袂伸捙，真正是歹年

冬厚痟人。急診處理病人有分五級，第五級的有當時仔愛

等一、兩點鐘久，這是誠四常的。有一个醫生無細膩喃一

句：「哎！橫柴夯入灶，誠害！」這个無衛生閣無智識的酒

悾聽著隨掠狂，傱對醫生面頭前欲揤欲拍，閣雄雄咬人的

指頭仔。自我生目睭發目眉，頭一改看著醫生予人按呢蹧

躂。謼！做醫生嘛誠危險，拄著這款代有影衰！好得佳哉，

我無欲讀醫科，無，若搪著橫霸霸的就愛做肉砧。 

檢查報告出來了後，醫生詳細共我說明，是講這个醫

生毋是頭拄才予酒悾的咬著？注一筒破傷風，手指頭仔的

空喙糊糊咧，攏免歇喘，就親像干樂仝款隨傱去服務病人。 

新聞不時咧報病院欠跤手，誠濟醫護人員寧可辭頭路

轉去食家己，嘛無愛予人凌治。我想人佮人愛互相，咱愛

尊重醫護人員的專業，醫護人員定著嘛會用疼心對待患者。

無，後改若破病送急診，急診煞放空營，無人共咱鬥相共，

按呢敢通？ 

06 有落種就有收成 
薛玉麗 

厝裡的序大人定定講：「無做袂親像，做了才知樣。」

這是咧講「做」的重要性。萬項代誌，若干焦出喙無欲做，

終其尾是會有手伸無路、有跤行無步。嘛有人講：「驚驚袂

著等，你若掠有主心定，有落種就有收成，莫講無可能。」 

拄讀國中的時陣，學校內的社團是有夠濟，予我看甲

目睭花 kô-kô，毋知欲揀佗一个？落尾有同學紹介，聽伊講

甲喙角專泡，予我對管樂略仔有興趣，就決定參加管樂社。

等我入去這个社團，才發覺和我的認捌差真濟，而且這个

社團的社員嘛無幾个。看這款範勢，應該學無啥貨，我煞

有一點仔失望。毋過俗語有一句話講：「這溪無魚，別溪釣。」

拄想欲換別个社團，邊仔就有人講：「這馬咱攏坐仝一隻船，

愛互相包容、互相鼓勵，手牽手、心連心，予管樂社會當

烏塗變成金，閣再重新框金框，予這个社團會當閣再奢颺

起來！」 

就按呢，認真去研判內中的因端，敢是社員的練習無

夠認真？抑是管樂早就退時行矣？經過阮的分析、討論，

決定欲先做「意願調查」。阮逐工攏利用下課的時間，去每

一班分傳單佮解說。阮相信一步一跤印、跤踏實地，一定

會成功，問題一定會得通解決。落尾發覺是因為逐家無夠

認真、無夠拍拚，致使管樂社才一直袂出名。知影原因了

後，阮就開始設計種種的步數。代先，學這馬上流行的快

速宣傳方式，佇校內無仝的地點演出，閣舉辦招新社員的

活動。紲落來嘛盡量爭取校外閣較濟表演佮比賽的機會。

毋過上重要的，當然是充實社員演奏的實力。俗語講：「靠

山山會崩，靠水水會空，靠家己上穩當。」所以阮就利用

放學佮歇睏日，逐家拍拚練習。 

經過這段時間，逐家楗做伙，這馬的管樂社已經小可

仔有名聲矣，報名參加的社員嘛愈來愈濟，規个社團已經

改頭換面矣。所以「有落種就有收成，莫講無可能。」勇

敢踏出第一步，自然就有好前途。 

07 無蟳仔的蟳丸 
陳雅菁 

擔頭的桌仔頂啥物都攏有，鯊魚煙、肉皮、菜頭、粉

腸、大腸，逐項攏予人看著喙瀾㴙㴙津。嘉義人講是「滷

熟肉」，北部人食的是「烏白切」，啊若阮臺南人慣勢講「煙

腸熟肉」。 

你若來臺南𨑨迌，行入去 Sa-khá-lí-bah 內底，原本恬

喌喌的巷仔內，有一搭誠鬧熱，彼箍 lê 仔攏是點心擔，阮

規家伙仔上愛食的是彼擔煙腸熟肉。頭家手裡的菜刀佇砧

頂面咧跳舞，綴咧跳的有時是菜頭、煙腸，有時是大腸、

蝦繭。阮對細漢到今上煞心的是一種號做「蟳丸」的點心。

伊猶未切進前是圓圓仔一塊若菜頭粿的形體，欲食的時，

頭家會共伊切做四四角角，黃色的外皮，內底是白色的番

薯粉漿摻紅色的蝦仔，閣有小可仔通光的馬薺，看著真藝

術。外埠頭的人見若看著，誠少人叫會出伊的名，毋捌的

占較大面。其實佇嘉義嘛看會著這項點心， 遐號做「蟳

粿」，講起來嘛真趣味，無論蟳丸抑是蟳粿，內底竟然攏無

蟳仔！ 

會記得頭一擺食蟳丸的時，我問阿爸：「是按怎我攏無

食著蟳仔？」阿爸應講：「因為蟳丸內底無蟳仔啊。」「啥

物？這佮太陽餅內底無日頭的意思毋就相 ？」我目睭褫

甲足大圈的，斟酌相對桌仔頂彼𥐵蟳丸去，心內感覺足憢

疑，是按怎毋是叫做蝦丸咧？ 

大漢了後才知影，我上愛食的蟳丸本底是酒樓的菜色，

毋是普通人食會著的，而且佇咧林久三先生所寫的《臺灣

料理之琹1》這本冊就有記錄。日本時代的蟳丸真正是用蟳

仔做的，雖然毋知影伊是按怎對酒樓演變到煙腸熟肉擔；

毋知影原料是按怎對蟳仔變成蝦仔，毋過伊若親像貴氣的

公主無細膩走入去民間仝款，煞予我這个老百姓會當親近

閣兼了解伊的好。 

「蟳丸加切寡喔！」逐擺阮翁若參我轉去臺南，攏會

綴我去煙腸熟肉擔食點心，我定著會共伊交代這句話。馬

薺入喙口感脆脆，蝦仔氣味芳閣鮮，搵一屑仔鹹甜仔鹹甜

的豆油膏，雖然坐佇無冷氣通吹的擔仔位，毋過食著這項

故鄉的滋味，心內就若颺著涼風仝款遐爾仔秋凊。
                                                                                                                  
1琹：唸做 khîm 

08 我的開講機器人 
趙之語 

有一工我佮阿爸食飯飽佇客廳咧坐，一時心適興問阿

爸：「世界上除了火車，啥物車上長？」伊想規半晡攏無應

聲，我才當欲展風神講答案的時，伊緊提手機仔出來查，

我想講這是激頭腦的笑詼問題，手機仔嘛無一定查會出來，

想袂到伊隨大聲講：「窒車。」 

我真好玄伊是按怎查出來的，就央伊共我教，我才發

覺佇阿爸的手機仔內底竟然有這款遮好用的功能。阿爸真

有耐心共我教講欲按怎用開講機器人問問題，我才知影

『ChatGPT』這種開講機器人遮爾仔好用。 

『ChatGPT』是一種軟體，伊有誠大的資料庫，毋但

會使搜揣資料閣會當鬥寫文章，對教學佮學習嘛真有幫贊。

上𠢕的是，你若想欲買物件，伊閣會當予你各種產品的建

議，予你揣著上佮意的物件。毋過想欲揣著有合用的資料，

愛會曉落「關鍵詞」，就是愛知影按怎去問問題，愛問機器

人聽有的問題。 

『ChatGPT』有法度做的代誌已經超出咱所想的，伊

的智識佮工夫親像鷹仔目按呢，會當迵過三堵壁，速度閣

緊甲會驚人！連時行誠久的「『Google』大神」嘛佮伊袂比

並得，這馬的科技有影愈來愈進步矣。 

有一擺我刁故意問機器人：「世界上啥人上媠？」伊煞

共我解說規大堆，教我愛欣賞、愛尊重每一个人，袂使干

焦看人的外表，予我感覺伊雖罔是機器人，毋過誠捌人情

世事！閣有一个機會愛做教師節的卡片，我就輸入：「畫圖、

教師節卡片」，想袂到伊傳予我的教師節圖片攏有夠媠的，

我就直接共伊印出來做卡片，閣佇面頂寫一寡祝福的話。

阮老師佮同學攏呵咾我做的卡片真特別，彼時我偷偷仔佇

心內感謝這个遮爾仔巧神的好朋友。 

毋過我發現『ChatGPT』聽無臺灣台語，問伊英語佮

華語的問題，伊攏翻譯甲真好，我若講臺灣台語伊就予我

問倒去矣。我家己咧想：的確愛共臺灣台語學予滑溜，共

咱的母語傳承落去，按呢連機器人都做袂到的代誌我嘛會

曉，恁講我是毋是足有本等的？ 

09 阮兜的少年廚子 

鍾育紋 
會記得頂學期的一个下晡，我看著阿兄坐佇冊桌仔頭

前咧繩一疊單仔，閣攑筆佇頂頭直直做號頭。我好奇行倚

去看，喔！原來是咧研究歇熱的職業體驗一日營隊。我心

適興講欲鬥陣去，阿兄煞幌頭講：「你先罔看啦！等你欲升

五年仔彼陣才有資格通去。」謼！著閣等兩冬，我就共阿

兄司奶講：「佗一个較好耍？你若知愛共我報喔！」 

單仔提來，我發現營隊閣真濟款。科技類、做料理的、

藝術方面的，連按怎照顧動物伴的都有！阿兄揀啊揀，前

幾志願講攏添煮食的，有煮意大利麵、烘外國肉餅的，嘛

有教炒菜、做飲料、捏飯丸的，閣有彼會當看媠、食著嘛

會歡喜的甜路，看甲我喙瀾滴欲規塗跤。阿爸笑笑仔講，

等阿兄學轉來，咱才請伊好好仔教咱煮遮的好食物。 

拄歇熱彼五工，阿兄逐日都走無仝學校學煮食，無閒

tshih-tshah。早起阿爸𤆬伊坐車去，下晝阿兄有樣看樣家己

坐轉來。阿母講阿兄趁這个機會加真熟似公車車幫佮捷運

路線，阿爸嘛發見伊的膽頭愈來愈在，講愛共拍噗仔。啊

若我咧，逐下晡若顧門的狗仔守佇門跤口 tsu-tsu 相，相看

阿兄閣紮啥轉來。伊捌紮過 phí-sah、sú-sih、雞肉糋，連媠

甲若花的果子菜燕都有，這我毋甘食啦！ 

五工的課上煞，阿兄開始列食材，閣興 tshih-tshih 上

網揣食譜，講菜鳥仔廚子欲來扞鼎灶囉。阿母聽一下笑咍

咍，歡歡喜喜菜籃仔捾咧就去買菜。阿兄頭一出好料的是

咖哩炒麵，看伊款料、洗菜、切蔥頭、芡芳逐項會，有𠢕

都著！捀出來的麵色緻黃錦錦，足媠色的！氣味閣芳貢貢，

我緊夾一喙仔食看覓，有肉絲的芳、香菇的酥，菜食著清

甜，麵閣滑溜佮喙。我做一睏食三盤，用實際的行動共阿

兄呵咾兼說謝。過兩工伊換做 hām-bah-kah1，足了工的呢！

毋過家己親手做的肉排特別有滋味，肉煎甲赤赤，肉汁佇

我喙裡跳 làng-suh。這聲害矣！我的小美人瘦抽計畫註定

袂成矣啦！ 

閣兩禮拜是阿公的生日，我招阿兄做伙出兩出仔豐沛、

健康閣誠意十足的料理，予阿公歡喜，祝伊勇健食百二！
                                                                                                                  
1hām-bah-kah：漢堡 

10 雨霎仔 
王佩雯 

雨毛仔一絲一絲對窗仔門畫落來，雨閘仔嘛開始參雨

做伙咧唱歌。聽著佇厝頂咧跳舞的雨滴，我嘛想欲做伙來

去享受大自然的媠。 

俗語講：「田嬰結堆，著穿棕蓑。」田嬰是我佮阿姊的

好朋友，定定天頂若烏陰，就來邀請阮出去𨑨迌。「阿姊！

落雨矣！咱緊來去看覓。」逐擺若聽著落雨聲，我就會和

阿姊做陣攑雨傘出去踅玲瑯。捾一跤拔桶，行過街仔厝，

去簾簷跤承水；行過田岸，看露螺趖出來和逐家相借問。 

敢會受著學校教誠濟環保愛地球的影響，我和阿姊總

是會捾拔桶佇簾簷跤咧承水，當做天頂落落來的獎品。看

著拔桶的水一滴一滴，沓沓仔承甲滿墘，隨想著古早人講

的：「毛毛仔雨落久，塗嘛會澹。」細細滴的雨點仔毋但予

桶仔愈來愈滇，嘛予阮心內愈來愈滿足，喙笑目笑、跤步

輕鬆，趕緊共獎品紮轉去厝裡分享。「阿媽！這水會當用來

沃花喔。」阿媽文文仔笑，應講：「戇孫的，花早都予雨水

沃澹矣！無，咱捾來去沖便所，好無？」總是，嘛毋知影

這桶水敢是猶原流對水溝仔去，毋過這个過程予我有講袂

盡的歡喜佮滿足。 

講著出去踅街的時，平常時罕得相拄頭的厝邊隔壁攏

傱出來。阿姨趕佇大雨來進前趕到厝；阿姆趕緊出來外口

收衫；杜蚓仔嘛趖出來敨氣，這攏是落雨天趣味的風景。

若露螺是對湳田趖到路裡，一擺險險仔去予我踏著，我共

好運的露螺抾倒轉去囥佇一个圓盒仔內底飼，予伊沓沓仔

趖，等待後一个落雨天就放伊轉去。 

有時是出日花仔，煞咧落查某雨，天頂會出誠顯目的

虹，七色分甲明明明。我嘛攑頭看甲喙開開，心肝內糖甘

蜜甜，接受天公伯仔的祝福。 

大漢了後，翻頭看純真的囡仔時，猶原足佮意落雨天，

毋過煞無彼个心情通勻勻仔去看雨霎仔，逐工是無閒來、

無閒去。足久無感受著大雨淋佇身軀頂的歡喜，有時陣袂

記得紮雨傘，就恬恬仔看雨㴙㴙滴，嘛想起彼當時，期待

後擺來一逝「雨的旅行」，和真久無看見的老朋友見面。 


